
Birinci vitse-prezident Mehriban Əliyeva 
Beynəlxalq Qadınlar Günü münasibətilə 

Azərbaycan qadınlarını təbrik edib

Birinci vitse-prezident Mehriban 
Əliyeva rəsmi “Instagram” səhifəsində 
8 mart – Beynəlxalq Qadınlar Günü 
münasibətilə paylaşım edib.

Paylaşımda deyilir: 
“Əziz qadınlar!
Beynəlxalq Qadınlar Günü 

münasibətilə sizin hamınızı səmimi 
qəlbdən təbrik edirəm! Siz zəriflik, 
sədaqət, xeyirxahlıq, mənəvi saflıq, 
gözəllik və ülvilik rəmzi olan “qadın” 
sözünün ucalığını ləyaqətlə qoruyursunuz.

Vətənimiz üçün layiqli oğullar 
tərbiyə etmiş analara ən xoş arzularımı 
çatdırıram! Vətən müharibəsi günlərində 
siz misli görünməmiş mətanət, fədakarlıq 
və möhkəm iradə nümayiş etdirdiniz. 
Azərbaycanın ərazi bütövlüyü uğrunda 
şəhid olmuş qəhrəmanların analarının 
qarşısında baş əyirəm.

Sizin hər birinizə möhkəm cansağlığı 
və ailə səadəti arzulayıram! Uca Tanrı sizi 
və sizin doğmalarınızı qorusun!”	

AZƏRTAC

Azərbaycanın yeni siyasi 
konfiqurasiyası formalaşır

�� Prezident İlham Əliyevin çıxış, nitq və 
müraciətlərindəki mündəricənin ardıcıllığını, 
fikirlərin bir-birini tamamlamasını dostlarımız 
da, bədxahlarımız da görür və lazımınca 
qiymətləndirirlər. Hətta Ermənistan müxalifətinin 
aparıcı simalarından olan bir alim yazmışdı ki, 
Nikol Paşinyanın mükəmməl natiq kimi tanınan 
İlham Əliyevlə dialoqa çıxmasının özü səhv 
addımdır. Yəni Azərbaycan Prezidentinin təkcə 
siyasi-diplomatik məharəti deyil, natiqliyi də 
peşəkarlıqla müşayiət olunur. 

“Mən nəyi nə zaman, 
necə etmək lazım olduğu-
nu yaxşı bilirəm” – deyən 
dövlət başçımız nəyin, nə 
zaman, necə deyilməli 
olduğunu da yaxşı bilir. 
Bu arqumentlərimizi sübut 
etmək üçün dövlət başçımı-
zın 2021-ci il martın 5-də -- 
Yeni Azərbaycan Partiyasının 
VII qurultayında dedikləri ilə 
2020-ci il martın 10-da – VI 
çağırış Milli Məclisin ilk icla-
sında söylədiyi fikirlərin necə 
tamamlandığını yada salmaq 
kifayətdir. Ölkədə start 
verilmiş siyasi dialoq barədə 
danışan Prezident ötən ilin 
martında demişdi ki, siyasi 

sistemin təkmilləşdirilməsi 
işində Milli Məclisin çox bö-
yük rolu olacaqdır və olma-
lıdır. Xatırlatmışdı ki, bütün 
siyasi qüvvələr seçkilərdə 
iştirak etmişlər. Beləliklə, 
bütün siyasi qüvvələrin iştirak 
etdiyi seçkilər nəticəsində 
çoxpartiyalı parlament forma-
laşıb və hesab edirəm ki, bu, 
demokratiyanın inkişafında 
önəmli addımdır: “Mənim 
tövsiyəm o olmuşdur ki, 
partiyaların nümayəndələri 
altıncı çağırış Milli Məclisin 
rəhbərliyində və komitələrin 
rəhbərliyində təmsil olun-
sunlar. Bu günə qədər 
belə bir hal olmamışdır. 

Keçən çağırış Milli Məclisin 
komitələrinin rəhbərliyində, 
parlamentin rəhbərliyində 
müxalifət nümayəndələri 
təmsil olunmurdu. Ancaq 
mən hesab edirəm ki, 
Azərbaycanda siyasi sis-
temi möhkəmləndirmək, 
siyasi münasibətləri sağlam 
zəmində gücləndirmək üçün 
buna ehtiyac var. Əlbəttə, 
hesab edirəm ki, Yeni 
Azərbaycan Partiyası ümumi 
maraqlar naminə bu sahədə 
də çox düzgün addım atır”.

İndi isə Prezidentin 
həmin nitqindən bir il sonra 
dediklərinə fikir verək. Sanki 
sitatları eyni nitqdən seç-
mişik. Fikirlər səlist şəkildə 
bir-birini tamamlayır: “Yeni 
Azərbaycan Partiyasının 
nümayəndələrini də, üzvlərini 
də buna fikir verməyə çağı-
rıram ki, bizim ölkə daxilində 
heç bir siyasi qurumla heç bir 
problemimiz yoxdur. Antimilli 
ünsürlərlə, əlbəttə ki, biz 
heç vaxt bir masa arxa-
sında otura bilmərik, çünki 
onlar satqınlardır, xaindirlər. 
Onlar təlimatları xaricdən 
alırlar. Onların emissarları 

xarici paytaxtlarda oturub-
lar. Oradan pul alırlar bura 
göndərirlər, camaatı çaşdır-
maq üçün, onlar bizim şanlı 
Qələbəmizə kölgə salmaq 
istəyirlər. Onlar Paşinyanı 
bizə nümunə gətirirdilər, onu 
təmiz adam adlandırırdılar, 
onu demokrat adlandırır-
dılar. Deyirdilər ki, kaş ki, 
Azərbaycanda da belə bir 
lider olaydı. Həmin o demok-
rat bütün müxalifəti həbs 
etdirdi”. 

Xatırladaq ki, 
“Azərbaycanda siyasi 
dialoq yoxdur, aparılmır” 
– deyənlərin məqsədi 
ölkəmizi qarışdırmaq, 
ölkəmizi çökdürmək, 
Azərbaycan rəhbərliyini 
hörmətdən salmaq, çirkin 
uydurmalar, iftiralar, ya-
lançı məqalələr yazdırmaq 

idi. Bunların hamısı bizim 
gözümüzün qabağında 
baş verib. İstəyirdilər ki, 
başımız daxili çəkişmələrə, 
əsassız ittihamları yalan-
lamağa qarışsın ki, əsas 
vəzifədən bizi çəkindirsinlər 
və beləliklə də, işğal edilmiş 
torpaqlar ermənilərin əlində 
əbədi qalsın. Çox təəssüf 
ki, bu gün antimilli şurada 
cəmləşən milli satqınlar 
da həmin məqsədi güdür. 
Onlar şanlı Ordumuzun 
Qələbəsinə kölgə salma-
ğa çalışırlar. Nəticədə nə 
oldu? Azərbaycan rəhbərliyi 
həm ölkədəki digər siyasi 
qurumlarla əməkdaşlıq 
etməyə başladı, həm də öz 
torpaqlarının işğaldan azad 
edilməsinə nail oldu. 

(ardı 2-ci səhifədə)

Prezident İlham Əliyev Türkiyə Böyük Millət 
Məclisinin nümayəndə heyətini qəbul edib

Nümayəndə heyətinin üzvlərini 
salamlayan Prezident İlham Əliyev 
dedi:

– Xoş gəlmisiniz. 
Akif Çağatay Kılıç: Xoş gördük 

cənab Prezident, necəsiniz?
Prezident İlham Əliyev: Çox sağ 

olun. Şadam sizi görməyimə. 
Akif Çağatay Kılıç: Bizi qəbul 

etdiyiniz üçün çox təşəkkür edirik. 
Prezident İlham Əliyev: Sizin 

səfəriniz, əlbəttə, böyük önəm daşıyır. 
Çünki parlamentlərarası əlaqələrimiz 
də çox uğurla inkişaf edir. Həm 
ikitərəfli formatda, həm beynəlxalq 
təşkilatlar çərçivəsində daim bir 
yerdəyik, bir-birimizi dəstəkləyirik. 
Əlbəttə ki, İkinci Qarabağ müharibəsi 
zamanı Türkiyə tərəfindən göstərilən 
dəstək, bildiyiniz kimi, bütün 
Azərbaycan xalqını çox məmnun etdi. 

Bu, təbiidir. Çünki iki qardaş ölkə daim 
bir-birinin yanındadır. Əziz qardaşım 
hörmətli Prezident Rəcəb Tayyib 
Ərdoğanın ilk saatlardan bizə verdiyi 
siyasi və mənəvi dəstək, əlbəttə ki, 
bizi çox ruhlandırdı. Eyni zaman-
da, Türkiyə Böyük Millət Məclisinin 
rəhbəri hörmətli Mustafa Şentop və 
parlament üzvləri də bizə həmrəylik 
və dəstək göstərmişlər. Yəni, bu 
müharibə günləri bir daha göstərdi ki, 
bizim xalqlarımız nə qədər bir-birinə 
bağlıdır, nə qədər bir-birinə sevgi ilə 
və hörmətlə yanaşır. Bu yaxınlarda 
İqtisadi Əməkdaşlıq Təşkilatının Zirvə 
görüşündə də əziz qardaşım hörmətli 
Prezident Azərbaycan haqqında, bizim 
Zəfərimiz haqqında çox gözəl sözlər 
demişdir. Bildiyiniz kimi, bu Zəfəri qeyd 
etmək üçün ötən ilin sonunda Bakıda 
hərbi parad keçirilmişdir.  

Onu da bildirməliyəm ki, 
Türkiyənin mətbuatı, bütün ictimai 
qurumları bu müharibə dövründə 
Azərbaycana çox böyük dəstək 
göstərdilər. Biz bunu çox yüksək 
qiymətləndiririk. Bu gün bizim 
bölgəmizdə yeni vəziyyət yaranmış-
dır, yeni reallıq yaradılmışdır. Artıq 
Dağlıq Qarabağ münaqişəsi tarixdə 
qaldı, artıq həll edildi, bitdi. İndi 
gələcəyə baxmalıyıq və bölgəmizdə 
əməkdaşlıq haqqında düşünməliyik, 
xüsusilə nəqliyyat layihələrinin həyata 
keçirilməsi, Zəngəzur dəhlizinin açıl-
ması çox önəmli məsələlərdən biridir. 
Əminəm ki, birgə səylərlə buna da 
nail olacağıq. Sizi bir daha ürəkdən 
salamlayıram. Xoş gəlmisiniz.  

* * *
Türkiyə Böyük Millət Məclisinin 

Xarici əlaqələr komissiyasının 
sədri Akif Çağatay Kılıç dedi: 

– Hörmətli cənab Prezident, 
əvvəlcə mən də hörmətli Prezidenti-
mizin Sizə salam və sevgilərini çat-
dırmaq istəyirəm. Həmçinin Məclis 
sədrimizin də Sizə sevgi, salam və 
ehtiramları var. Təbii ki, biz Türkiyə 

Böyük Millət Məclisinin Xarici 
əlaqələr komissiyasının üzvləri ola-
raq, Sizin böyük Zəfərinizdən həm 
çox məmnunluq duyuruq, həm də 
bu mənada birlik və bərabərliyimizi 
bir daha göstərmək üçün Sizi 
ziyarət etmək istədik. Bizi qəbul 
etdiyiniz üçün Sizə təşəkkürümüzü 
bildiririk. 

Cənab Prezident, Türkiyə 
Böyük Millət Məclisində Sizin bu 
uğurunuzu, bu liderliyinizi və Siz də 
dediyiniz kimi, bölgənin tarixində 
dönüş nöqtəsi olan bu mübarizənizi 
dəstəkləyən dörd siyasi partiyanın, – 
bilirsiniz, Türkiyə Böyük Millət Məclisi 
bu barədə bəyanat qəbul etdi, – 
təmsilçiləri olaraq buradayıq. 

* * *
Prezident İlham Əliyev Türkiyə 

Prezidenti Rəcəb Tayyib Ərdoğanın 
və Türkiyə Böyük Millət Məclisinin 
sədri Mustafa Şentopun salamlarına 
görə minnətdarlığını bildirdi, onun da 
salamlarını Türkiyə dövlətinin başçısı-
na və parlamentinin sədrinə çatdırma-
ğı xahiş etdi.

AZƏRTAC

Biz yeni dövrdə siyasi dialoqu daha da 
dərinləşdirməliyik. Bu prosesə müharibədən 
əvvəl start verildi və hesab edirəm ki, 
qısa müddət ərzində yaxşı nəticələr əldə 
olundu. Demək olar ki, bütün partiyalar, 
– əgər biz özünü siyasi qurum adlandıran 
antimilli şuranı istisna etsək, bütün siyasi 
qüvvələr dialoqa meyil göstərmişlər, bizim 
təşəbbüsümüzü alqışlamışlar və artıq bu 
dialoq baş tutub.

İlham ƏLİYEV
Azərbaycan Respublikasının Prezidenti

Qarabağın bərpası ilə 
Azərbaycanın qüdrəti, təsir 
imkanları daha da artacaq

Yeni Azərbaycan Partiyasının (YAP) martın 5-də keçirilən VII 
qurultayında Prezident, Yeni Azərbaycan Partiyasının Sədri İlham 
Əliyev videoformatdakı nitqində bir sıra məsələlərlə bərabər, Vətən 
müharibəsində parlaq Qələbənin qazanılması ilə Azərbaycanın öz ərazi 
bütövlüyünü bərpa etdiyini xüsusi vurğuladı. 

Eyni zamanda, bu uğurlu nəticə ilə 
bölgədə yeni reallıqların, yeni əməkdaşlıq 
imkanlarının yarandığını bildirdi: “Bu gün 
müharibədən sonra yeni dövr başlayır. 
Əvvəlki dövrlərdə əldə edilmiş bütün uğurları 
biz kənara qoymalıyıq. Bəli, bu, bizim üçün 
fundament yaratdı, baza yaratdı, imkan ya-
ratdı ki, biz əsas məqsədimizə çataq. Ancaq 

əgər biz oturub bütün günü o dövr haqqında 
danışsaq, gələcək haqqında düşünməsək, 
onda nə olacaq? Biz gələcək haqqında 
düşünməliyik. Biz zamanı qabaqlamalıyıq. 
Mən demişəm, indi Qarabağın bərpası ilə 
bağlı bizim əsas rəqibimiz zamandır. 

(ardı 6-cı səhifədə)

Müharibənin ilk günündən mənəvi üstünlük bizdə idi...Təkcə ona 
görə yox ki, biz haqlı idik. Biz mənəvi üstünlüyü ona görə əldə etdik ki, 
bütün bu illər ərzində bir amalla yaşamışıq: ərazi bütövlüyümüzün 
bərpa edilməsi, düşmənlərin torpaqlarımızdan qovulması.

İlham ƏLİYEV
Azərbaycan Respublikasının Prezidenti

�� Azərbaycan Respublikasının Prezidenti İlham 
Əliyev martın 9-da Türkiyə Böyük Millət Məclisinin 
Xarici əlaqələr komissiyasının sədri Akif Çağatay 
Kılıçın başçılıq etdiyi nümayəndə heyətini qəbul edib.  



(əvvəli 1-ci səhifədə)
Ölkənin gələcəyini elə plan-

laşdırmalıyıq ki, uzunmüddətli 
dayanıqlı inkişaf təmin edilsin, 
müstəqillik əbədi olsun, ölkəmizin 
qüdrəti artsın, təsir imkanlarımız 
artsın və daim Azərbaycan xalqı 
təhlükəsizlik şəraitində öz dədə-
baba torpağında yaşasın”.

Yeri gəlmişkən, Prezident 
İlham Əliyevin 2 fevral 2021-ci il 
tarixli sərəncamı ilə təsdiq edilən 
“Azərbaycan 2030: sosial-iqtisadi 
inkişafa dair Milli Prioritetlər”də də 
bununla bağlı bir sıra əhəmiyyətli 
məqamlar yer alıb. Strategiyada 
işğaldan azad edilən ərazilərin 
ölkənin ümumi iqtisadiyyatına 
reinteqrasiyasının, eyni zaman-
da, yeni beynəlxalq və regional 
nəqliyyat-logistika dəhlizlərinin 
imkanlarından faydalanılması 
hesabına Azərbaycanın inkişafının 
sürətlənəcəyi vurğulanıb.  Bununla 
da regionda təhlükəsizliyin, sa-
bitliyin, rifahın və qarşılıqlı faydalı 
əməkdaşlığın formalaşacağı, eləcə 
də Cənubi Qafqazın lider dövləti 
olan Azərbaycanın region iqtisa-
diyyatının ümumi arxitekturasının 
müəyyənləşməsində rolunun 
daha da möhkəmlənəcəyi diqqətə 
çatdırılıb.    

Milli Prioritetlərdə Qaraba-
ğın dirçəlişinin reallaşdırılması 
ilə bağlı qeyd edilib ki, əvvəlki 
dövrlərdə olduğu kimi, işğaldan 

azad edilən ərazilərə qayıdan in-
sanların təhlükəsiz yaşayışı təmin 
edilməli, bu region ölkənin ən abad 
guşələrindən birinə çevrilməlidir. 
Müasir həyatın əsası olan layiqli 
yaşayışın bərpası üçün bütün 
sahələrdə quruculuğa nail olun-
malıdır. Bu, stimullar əsasında və 
dövlət-özəl tərəfdaşlığının inkişafı 
çərçivəsində həyata keçirilməlidir. 
Yalnız belə şəraitdə işğaldan azad 
olunan ərazilərin Azərbaycanın bö-
yük gələcəyinə tam inteqrasiyasını 
gerçəkləşdirmək  mümkündür.

Burada bir məqamı da xatır-

latmaq istərdik. Belə ki, Prezident 
İlham Əliyev YAP-ın qurultayın-
dakı yekun nitqində bildirdi ki, 
Böyük Qayıdış proqramının icrası 
müəyyən zaman kəsiyində baş 
verəcək: “Biz bir gündə, yaxud da 
ki, bir il, ya iki ildə dağılmış bütün 
şəhər və kəndlərimizi bərpa edə 
bilmərik. Ona görə burada ardı-
cıllıq, əlbəttə ki, gözləniləcək. Bu 
ardıcıllıqla bağlı, əlbəttə, hesab 
edirəm ki, ilk növbədə, ən ağır 
vəziyyətdə yaşayan məcburi 

köçkünlərə üstünlük verilməlidir. 
Çünki 300 mindən çox məcburi 
köçkün dövlət tərəfindən evlərlə, 
mənzillərlə təmin edilib, onların 
məişət şəraiti yaxşıdır. Ancaq 
hələ də uşaq bağçalarında, 
yataqxanalarda və digər yararsız, 
yəni uyğunlaşdırılmış binalarda 
köçkünlər yaşayır və burada da so-
sial ədalətin gözlənilməsi üçün Yeni 
Azərbaycan Partiyasının fəalları öz 
rolunu oynamalıdırlar”.

Böyük Qayıdışın tezliklə 
başlanılması üçün dövlətimizin 
başçısının vurğuladığı kimi, bu 
istiqamətdə tədbirlər, əlbəttə,  
ardıcıllıqla həyata keçiriləcək. Təbii 
ki, bu məsələdə,  ilk növbədə,  
minalanma prosesinin sürətlə 
aparılması mühüm önəm daşıyır. 
Çünki düşmən torpaqlarımızı mina-
lamaqla yanaşı, yaşayış sahələrini 
xarabalığa çevirib. Prezident İlham 
Əliyev   bu günlərdə yerli və xarici 
media nümayəndələri ilə keçirdiyi 
mətbuat konfransında jurnalistin 

müvafiq sualına cavabında da  
ərazilərin minalardan təmizlənmə 
prosesinə mühüm önəm verildiyini 
bildirdi: “Məskunlaşma üçün, ilk 
növbədə, ərazilərin minalardan 
təmizlənməsi başa çatdırılmalı-
dır. Digər tərəfdən, işğal zamanı 
düşmən burada hər şey, bütün 
infrastruktur tamamilə dağıdılıb, 
şəhərlər yoxdur, qayıdası yer 
yoxdur…”.

Bəli, erməni barbarları 30 
il ərzində  torpaqlarımızı işğal 

alında saxlamaqla, istismar 
etməklə, təbii resurslarımı-
zı oğurlamaqla, kəndlərimizi, 
şəhərlərimizi dağıtmaqla bərabər, 
həm də əraziləri minalayıblar. Bu, 
düşmənin vəhşiliyindən, faşist 
xislətindən  xəbər verir. Ona görə 
də müharibədən sonra azad edilən 
torpaqlarda təəssüf ki, tez-tez 
bədbəxt hadisələr baş verir. Bu, 
əsasən mənfur düşmənin işğaldan 
sonra bütün yaşayış sahələrinin, 

infrastrukturun, təmas xəttinə yaxın 
olan ərazilərin, yolların, önəmli 
strateji yüksəkliklərin minalan-
ması ilə əlaqədardır. İşğalçının 
müharibədən sonra bu cür təhlükəli 
zonaların xəritəsini verməkdən 
belə imtina etməsi isə onun 
qəddarlığının bariz ifadəsidir.

İşğaldan azad edilən ərazilərin 
minalardan təmizlənməsi prosesi 
başa çatandan sonra kritik yol 
xətlərinin bərpasına başlanacaq. 
Bu, yaşayış sahələri arası gediş-
gəlişi və digər vacib təminatların 

təchiz olunmasını asanlaşdıracaq. 
İçməli su, sanitariya və irriqasiya 
sistemlərinin yenidən qurulma-
sı prosesi isə insanların həyat 
səviyyəsinin yaxşılaşmasına və 
sonrakı mərhələdə iqtisadi ba-
xımdan ailə-ev təsərrüfatlarının 
canlanmasına töhfə verəcək.  

Bərpa ilə əlaqədar kompleks 
yanaşmanı təmin etmək üçün 
dörd mərhələdə fəaliyyətin re-
allaşdırılması nəzərdə tutulur. 
Bu, ilkin mərhələdə idarəetmə 

və təhlükəsizliyi, infrastruktur 
məsələlərinin həllini, növbəti 
mərhələlərdə isə sosial xidmətlərin 
fəaliyyətini, iqtisadiyyatın yenidən 
qurulması və inkişafını özündə 
ehtiva edir.

Azərbaycan Prezidentinin 
tapşırığına uyğun olaraq, hər bir 
bölgənin təbii ehtiyatları, ənənəvi 
iqtisadiyyat sahələri, nəqliyyat qov-
şaqları nəzərə alınaraq, müvafiq  
iqtisadi rayonun profili, ixtisaslaş-
ması nəzərdə tutulub. Həmçinin 
bu işlərin görülməsi zamanı dövlət 
vəsaitlərinə qənaət edilməsi və 
investisiyaların səmərəliliyinin 
artırılması məqsədilə ayrı-ayrı 
sahələr üzrə   dövlət-özəl sektor 
tərəfdaşlığından geniş istifadə 
edilməsi, xüsusi güzəştli iqtisadi 
rejimin tətbiqi nəzərdə tutulur.

Erməni vandalları tərəfindən 
Qarabağın ekologiyasına, 
su təsərrüfatına, meliorasiya 
sisteminə ağır zərbə vurulub. Su-
qovuşan hidroqovşağı və oradan 
su götürən Tərtərçay magistral 
kanalları yararsız hala salınıb. 
Bununla bağlı bərpa-quruculuq 
işlərinin aparılması üçün Tədbirlər 
Proqramı hazırlanaraq, artıq 
hökumətə təqdim edilib. 

Proqramın əsas məqsədi uzun 
illər erməni təcavüzünə məruz 
qalan suvarılan torpaqların kənd 

təsərrüfatında istifadəsinə şərait 
yaratmaqdır. Sonrakı mərhələdə 
isə bu obyektlərin müasir 
səviyyədə yenidən qurulması və 
inkişafına nail olmaqdır. 

Hazırda işğaldan azad edilən 
ərazilərdə sektorlar üzrə investisiya 
qoyuluşu, həmçinin  investorların 
cəlb edilməsi ilə bağlı məsələlər 
araşdırılır. Şuşa və bir neçə ya-
şayış məntəqəsi istisna olmaqla 
qalan bütün ərazilərin həm sosial 
şərtləri, həm də iqtisadiyyatının 

sıfırdan qurulması nəzərdə tutulur. 
Şübhəsiz ki, belə bir prosesin 
həmin ərazilərin reabilitasiya-
sından sonra həyata keçirilməsi 
məqsədəuyğun sayılır. 

Ermənistanın hərbi 
təcavüzündən azad olunan 1, 
7 milyon hektar Azərbaycan 
ərazisinin əksər hissəsi müxtəlif 
növ kənd təsərrüfatı məhsullarının 
becərilməsi üçün yararlıdır. 
Həmin məhsulların emalı ye-
yinti sənayesində yeni güclərin 
yaranmasına, etibarlı təchizat 
bazasının formalaşdırılmasına 
imkan verəcəkdir. Ona görə də 
təbii ehtiyatlara əsaslanan sənaye 
müəssisələrinin qurulması,  aqrar 
potensial nəzərə alınmaqla, iri 
emal sənayesi komplekslərinin 
yaradılması bu yaşayış 
məntəqələrinə qayıdan sakinlərin 
sosial  şəraitinə, həyat tərzinə   
əsaslı təsir göstərəcək. Təbii ki, 
bu prosesdə dövlətlə bərabər, 
özəl sektor da fəal iştirak edəcək. 
Xüsusilə xarici investorların cəlbi 
istiqamətində müəyyən imtiyazlar 
müəyyənləşdiriləcək, vergi-gömrük 
sistemində müvafiq güzəştlərinin 
tətbiqinə önəm veriləcək. Bir sözlə, 
gerçəkləşdiriləcək strateji proqram-
da iqtisadi islahatlardan, mülkiyyət 
toxunulmazlığına zəmanətdən 
tutmuş məhkəmə münaqişələrinin 

ədalətli həllinə qədər bütün 
məsələlər öz ifadəsini tapacaq.  

Beləliklə, Azərbaycan Prezi-
dentinin rəhbərliyi ilə işğaldan azad 
edilən Qarabağ torpaqları iqtisa-
diyyatımızın daha sürətli inkişafı 
üçün yaxın gələcəkdə yeni po-
tensial imkanları genişləndirəcək, 
Azərbaycanın iqtisadi 
göstəricilərinə görə regionun lideri 
mövqeyini möhkəmləndirəcək.

Göründüyü kimi, Böyük Qayıdış 
proqramının icrasında insanla-

rın Qarabağa mərhələli şəkildə 
köçürülməsi zəruri prosesdir. Belə 
halda təhsil, səhiyyə və telekom-
munikasıya obyektlərinin koordina-
siyalı bərpası əhalinin adaptasiya-
sını   sürətləndirir. Paralel şəkildə 
əhalinin məşğulluğunun artırılması 
məqsədilə kiçik və orta bizneslərin 
dəstəklənməsi, bilavasitə ev 
təsərrüfatlarının inkişafına səbəb 
olacaq təşəbbüslərin artırılması 
məqsədəuyğun sayılır. Bundan 
əlavə, iqtisadi canlanmaya töhfə 
verəcək bank və turizm sektorla-
rına da xüsusi diqqət göstərilməsi 
mühüm önəm daşıyır.

Dövlətimizin başçısı YAP-ın 
VII qurultayında müharibənin 
nəticələrindən danışarkən, hazırda 
müzakirə mövzusu olan Zəngəzur 
dəhlizi məsələsinə də toxunub: 
“Zəngəzur dəhlizi tarixi nailiyyətdir. 
Üçtərəfli Bəyanatda xüsusilə bu 
məsələnin əks olunması bizim, 
eyni zamanda, böyük siyasi 
qələbəmizdir. Hazırda Zəngəzur 
dəhlizinin fəaliyyəti istiqamətində 
fəal işlər aparılır, bir çox təkliflər 
var, artıq bir çox nəqliyyat-
kommunikasiya layihələri masa 
üzərindədir, müzakirə edilir və 
bu, bizim növbəti tarixi uğurumuz 
olacaqdır”.

Prezident İlham Əliyev yerli 
və xarici media nümayəndələri 

ilə keçirdiyi mətbuat konfransın-
da da keçən il 10 noyabr tarixli 
Bəyanatın bir bəndinin Ermənistan 
ərazisində Azərbaycanı onun 
Naxçıvan Muxtar Respublikası, 
həmçinin Azərbaycanı Türkiyə   və 
eyni zamanda, Rusiyanı Türkiyə 
ilə birləşdirən dəhliz açılması 
barədə olduğunu bildirib.  

Xatırladaq ki, bir müddət 
bundan əvvəl Prezident İlham 
Əliyev tərəfindən  Füzuli rayonun-
da Horadiz–Ağbənd dəmir yolu 
xəttinin təməlinin qoyulması da 
bu baxımdan mühüm əhəmiyyətə 
malik  hadisədir. Bu dəmir yolu 
xətti nəinki bölgənin, həm də bü-
tün regionun gələcək inkişafı üçün 
strateji əhəmiyyət daşıyır. 

Ümumi uzunluğu 100 kilometr 
olan bu nəqliyyat infrastrukturu 
Azərbaycan vətəndaşlarının azad 
edilmiş torpaqlara rahat gediş-
gəlişinin təminatında əhəmiyyətli 
rol oynayacaq. Ən önəmli cəhət 
isə odur ki, adı çəkilən infrast-
ruktur Türkiyəyə qədər uzan-
maqla Bakı–Tbilisi–Ceyhandan 
sonra Azərbaycanı qardaş ölkə 
ilə birləşdirən ikinci dəmir yolu 
şəbəkəsi olacaq. Həmçinin 
Azərbaycanın əsas hissəsi ilə 
Naxçıvan Muxtar Respublikası 
arasında birbaşa əlaqənin yaran-
masına böyük töhfə verəcək.

Bununla da Azərbaycan 
təhlükəsiz tranzit ölkə kimi növbəti 
mərhələyə daxil olur. Eyni za-
manda, bu infrastruktur bütün 
türk dünyasını birləşdirməklə 
yaxın gələcəkdə regionun türk-
dilli dövlətləri arasında dərin 
iqtisadi-siyasi birliyin qurulmasını 
şərtləndirir. Beləliklə, sözügedən 
layihənin reallaşması ilə     
Azərbaycanın regionda strateji 
əhəmiyyəti artır, o cümlədən iqti-
sadi potensialı daha da güclənir.

Dövlətimizin başçısı YAP-ın VII 
qurultayında Zəngəzur dəhlizi ilə 
bağlı bir məqamı da diqqətə çat-
dırıb: “İndi Ermənistan Zəngəzur 
dəhlizinin icrasına əngəl törətmək 
istəyir. Amma nail ola bilməyəcək. 
Məcbur edəcəyik onları, məcbur 
edəcəyik. Necə ki, qovmuşuq tor-
paqlarımızdan, bütün istədiyimizə 
nail olacağıq…”.  

Hazırda Qarabağda “ağıllı 
kənd” layihəsinə start verilib. 
Füzulidə bütün növ təyyarələri 
qəbul edə biləcək beynəlxalq 
aeroportun  tikintisinə başlanılıb. 
Təyyarə limanının inşasının  apa-
rılması ilə bərabər, Şuşa şəhərinə 
iki avtomobil yolunun da çəkilməsi 
işğaldan azad edilən ərazilərimizə 
qayıdan  soydaşlarımızın sosial 
şəraitinin  maksimum yaxşılaşma-
sına, regionun inkişafına müsbət 
təsir göstərəcək.

Vaqif BAYRAMOV,  
“Xalq qəzeti”

Qarabağın bərpası ilə Azərbaycanın 
qüdrəti, təsir imkanları daha da artacaq

Beynəlxalq aləmdə humanitar və xeyriyyəçilik sahəsində fəaliyyət 
göstərən təşkilatlar sırasında geniş şəbəkəsi və zəngin tarixi olan 
Beynəlxalq Qırmızı Xaç və Qırmızı Aypara Hərəkatının xüsusi yeri və 
rolu var. Qurucusu isveçrəli tacir, sülh üzrə Nobel mükafatçısı Anri 
Dynan olmuş bu humanist təşəbbüs bəşəri zərurəti cavablandırdığına 
və həyati gücünə görə çox keçmədən dünya tarixinin ən kütləvi 
hərəkatlarından birinə çevrilib.

Beynəlxalq Qırmızı Xaç və Qırmızı Ay-
para Hərəkatı dünya üzrə 100 milyonadək 
könüllünü, üzvü və işçi heyətini əhatə 
edən beynəlxalq humanitar hərəkat olub, 
insan həyat və sağlamlığını qorumaq, 
bütün adamlara hörməti təmin etmək, 
onların əzab-əziyyətlərini yüngüləşdirmək 
və ondan qorumaq məqsədi ilə yaradılıb. 
Beynəlxalq Qırmızı Xaç və Qırmızı Aypara 
Cəmiyyətləri Federasiyası 1919-cu ildə 
təşkil edilib və hazırda hərəkat daxilində 
190 Milli Qırmızı Xaç və Qırmızı Aypara 
Cəmiyyəti arasında fəaliyyətləri koordi-
nasiya edir. Bu federasiya beynəlxalq 
səviyyədə milli cəmiyyətlərə dəstək 
verir. Beynəlxalq Federasiyalar Katibliyi 
İsveçrənin Cenevrə şəhərində yerləşir. 
Federasiya 1963-cü ildə Nobel Sülh Müka-
fatına layiq görülüb.

Azərbaycan dövləti bu beynəlxalq 
hərəkata 1920-ci ildə qoşulub. Həmin 
il mart ayının 10-da Azərbaycan Xalq 
Cümhuriyyətinin müdafiə nazirinin 
müavini, general-leytenant Əliağa Şıx-
linskinin təşəbbüsü və Fətəli Xan Xoys-
kinin rəhbərlik etdiyi hökumətin qərarı ilə 
Azərbaycan Qızıl Aypara Cəmiyyətinin 
fəaliyyəti üçün hökumət tərəfindən 483 
min 490 rubl maliyyə vəsaiti ayrılıb. 1920-
ci ilin aprel çevrilişindən sonra cəmiyyətin 
fəaliyyəti məhdudlaşdırılıb. 1923-cü ilədək 
bu humanitar cəmiyyət Azərbaycanda for-
mal olaraq Rusiya Qızıl Xaç Cəmiyyətinin 
nümayəndəliyi kimi fəaliyyət göstərib.

1991-ci ildə “Azərbaycanın Dövlət 
Müstəqilliyi haqqında” Konstitusiya Aktı 
qəbul edildikdən bir neçə gün sonra 
Azərbaycan Qızıl Aypara Cəmiyyəti də 
özünün müstəqil fəaliyyətini elan edərək, 
müvafiq qərar qəbul edib. Ümummilli lider 
Heydər Əliyevin hakimiyyətə qayıdışından 

sonra Azərbaycan Qızıl Aypara Cəmiyyəti 
özünün yeni inkişaf dövrünə qədəm qo-
yub. Ulu öndər Heydər Əliyevin təşəbbüsü 
ilə 1994-cü ildə Milli Məclisin qərarına 
əsasən, Milli Cəmiyyət dövlət tərəfindən 
rəsmən tanınıb. Bundan sonra, 1995-ci 
il noyabr ayının 26-da Azərbaycan Qızıl 
Aypara Cəmiyyəti Beynəlxalq Qızıl Xaç və 
Qızıl Aypara Cəmiyyətləri Federasiyası-
na tam, bərabər-hüquqlu, daimi üzv kimi 
qəbul edilib. 

Prezident İlham Əliyev  31 yanvar 
2004-cü ildə “Azərbaycan Qızıl Aypara 
Cəmiyyətinə dövlət qayğısının artırılması 
haqqında” sərəncam imzalayıb. Bu dövlət 
himayəsinin davamı olaraq, 2007-ci ildə 
“Azərbaycan Qızıl Aypara Cəmiyyəti 
haqqında” Qanunun qəbulu qurumun 
statusunun, hüquqlarının, fəaliyyət 
istiqamətlərinin, hüquqi əsaslarının 
müəyyən edilməsi baxımından mühüm 
addım olub. Ümumilikdə Prezident İlham 
Əliyev Milli Cəmiyyətin fəaliyyəti ilə bağlı 9 
fərman və sərəncam imzalayıb.

101 il şərəfli inkişaf yolu keçmiş, 
ən qocaman humanitar, qeyri-hökumət 
təşkilatı olan AzQAC hazırda sıralarında 
370 mindən çox üzvü, 20 minə yaxın 
könüllünü birləşdirir. Cəmiyyətin 92 rayon, 
şəhər, sahə bölməsi, 8 regional mərkəzi 
fəaliyyət göstərir. Beynəlxalq hərəkatı res-
publikamızda təmsil edən cəmiyyətin əsas 
məramı 7 fundamental prinsipi rəhbər tu-
taraq, müvafiq qanunvericilik çərçivəsində 
əhalinin aztəminatlı təbəqəsinə, münaqişə, 
təbii və texnogen fəlakətlər zamanı 
zərərçəkmişlərə təmənnasız ilkin tibbi-
sosial, humanitar yardım və digər zəruri 
xidmətlərin göstərilməsindən ibarətdir. 

Cəmiyyətin fəaliyyəti çoxşaxəlidir-- 
fövqəladə hallara hazırlıq və cavabvermə; 

miqrasiya, sağlamlıq və qayğı; ilk yardım; 
gənclər və könülüllər; beynəlxalq əlaqələr, 
informasiya və ictimaiyyətlə əlaqələr; 
beynəlxalq humanitar hüququn və fun-
damental prinsiplərin yayımı; humanitar 
yardım; fondların artırılması və gəlir-
gətirmə;  axtarış xidməti kimi istiqamətləri 
mövcuddur. Fəaliyyəti müxtəlif sahələrdə 
təkmilləşdirmək və koordinasiya etmək 
üçün Fövqəladə hallar, Səhiyyə və Təhsil 
nazirlikləri, Dövlət Miqrasiya Xidməti, 
Beynəlxalq Miqrasiya Təşkilatı, ANAMA, 
QHT Forumu və digər tərəfdaşlarla memo-
randumlar  imzalanıb.

Ötən illər ərzində AzQAC beynəlxalq 
təşkilatların dəstəyi ilə bir sıra mühüm 
layihələr də həyata keçirmişdir.  Onlara  
İqtisadi təhlükəsizlik, Möhkəm İcmaların 
qurulması, Təhlükəsiz Oyun Meydançaları 
(TOM), İlk yardım, Psixoloji dəstək, Qan 
donorluğu və Yerli icmaların fövqəladə hal-
lar zamanı sağlamlıq üzrə dayanıqlılığının 
gücləndirilməsi, COVİD-19 ilə mübarizə 
layihələri daxildir.

Ermənistanın işğal etdiyi Qarabağın 
azad olunması uğrunda gedən hər iki 
savaş zamanı AzQAC-ın əməkdaşları 
və fövqəladə mobil könüllü dəstələrin 
könüllüləri öz humanitar missiyalarına 
sadiq qalaraq cəbhəyanı ərazilərdəki 
yerlərdə istər mülki əhalinin təxliyyə 
olunmasında, istər humanitar yardımların 
göstərilməsində, istərsə də yaralıların 
xəstəxanalara çatdırılmasında fəal iştirak 
ediblər. Cəmiyyət son  1 ildə ümumbəşəri 
bəlaya çevrilmiş COVİD-19 pandemiyası 
ilə  mübarizə çərçivəsində öz qüvvələrini 
səfərbər edərək respublikada humanitar 
missiyasını daha geniş şəkildə davam 
etdirir. 

Hazırladı: R.TAHİR, 
“Xalq qəzeti”

10 Mart Azərbaycanda Qızıl Aypara Günüdür

İnsanların xilası və nicatı 
naminə humanitar fəaliyyət

Naftalan xəbərləri

Şəhərdə Neft Muzeyi  
pavilyonu tikiləcək

Naftalan kurort şəhərinin simasının 
daha da gözəlləşməsi və müasirləşməsi, 
əhalinin, yerli və xarici turistlərin rahatlı-
ğının təmin edilməsi istiqamətində işlər 
davam etdirilir. Bu isə yerli və xarici 
turistlərin Naftalana marağını daha da 
artırıb.

Bu günlərdə Dövlət Turizm Agentliyi-
nin nümayəndələri də Naftalanda olub-

lar. Naftalan Şəhər İcra Hakimiyyətində 
Azərbaycan Turizm Bürosu və Gəncə 
Destinasiya Menecmenti Təşkilatının 
əməkdaşları ilə birgə  görüş keçiril-
miş və araşdırma məqsədilə bir sıra 
məsələlər müzakirə edilmişdir.

Dövlət Turizm Agentliyinin və 
Azərbaycan Turizm Bürosunun Naf-
talan şəhərinin turizm inkişaf strategi-
yası layihəsinə uyğun olaraq “Turizm 
məkanlarında yol nişanları” layihəsinin 
Naftalan şəhərində tətbiqinə start 
verilmişdir. Həmçinin Naftalanda turizm 
informasiya mərkəzinin və Neft Mu-
zeyi pavilyonunun tikintisi haqqında 
müzakirələr aparılıb, neft muzeyi-
nin Naftalanda yaradılmasının tarixi 
zərurətdən irəli gəldiyi vurğulanıb.

“Pittsburgh Paints”  
boyaları Naftalanda

Naftalan Şəhər Körpələr evi-uşaq 
bağçasının bir sıra otaqlarında təmir 
işləri aparılmışdır. Təmirin keçirilməsinin 
əsas məqsədlərdən biri istifadə edilən 
materialların düzgün seçilməsi olub. Bu 
zaman ekoloji cəhətdən təmiz, insan 
sağlamlığına zərəri olmayan təmir ma-

teriallarından istifadə əsas meyar kimi 
götürülmüşdür.

“Pittsburgh Colors” şirkəti, dün-
ya boya sahəsinin nəhəngi olan 
ABŞ-ın “Pittsburgh Paints” şirkətinin 
Azərbaycandakı rəsmi nümayəndəsidir. 
Qeyd edək ki, şirkət az qoxulu, anti-
bakterial, başlıcası isə hipoalergen 
xüsusiyyətlərini özündə birləşdirən 
boyaları yüksək texnologiyalar əsasında 
hazırlayır. Bu məhsullar 135 ildən çox 
təcrübəsi olan PPG Paints NHL- Milli 
Xokkey Liqasının rəsmi boyası olmaq-
la yanaşı dünya nəhəngləri Boing tipli 
təyyarələrin və kosmik uçuş aparatları-
nın boyanmasında da istifadə olunur.

Vətən müharibəsi qazisi  
evində ziyarət olundu

Şəhər icra hakimiyyəti  qaziləri 
vaxtaşırı olaraq ziyarət edir, onların və 
ailələrinin problemləri ilə maraqlanır.

Vətən müharibəsi iştirakçıları və 
şəhid ailələri ilə işin təşkilatçısı sektoru-
nun müdiri, Vətən müharibəsi iştirakçısı, 
kapitan Habil Abdullayev bu günlərdə 
Vətən müharibəsi qazisi İlkin Tağıyevi 
evində ziyarət edib. O, icra hakimiyyəti 
adından qaziyə tələb olunan əl əsasını 
və gündəlik tibbi ləvazimatı təqdim edib.

Qeyd edək ki, İlkin Tağıyev 
Azərbaycan Respublikası Prezidentinin 
18 dekabr 2020-ci il tarixli sərəncamına 
əsasən “Cəsur döyüşçü” medalı ilə təltif 
edilmişdir.

Hamlet QASIMOV,  
“Xalq qəzeti”nin bölgə müxbiri

Son vaxtlar Naftalanın həyatı daha maraqlı olub, şəhərə gələn 
qonaqların, iş adamlarının sayı  artıb. Buna səbəb şəhər rəhbərliyinin 
turizmin inkişafı ilə bağlı ölkə Prezidentinin qarşıya qoyduğu 
vəzifələrin Naftalanda uğurla həyata keçirilməsi üçün hazırlanmış 
kompleks tədbirlər planının mərhələli şəkildə reallaşdırılması-
dır. Şəhərdə həmçinin əhalinin sosial problemlərinin həlli, şəhid 
ailələrinə və imkansızlara, Vətən müharibəsindən əlil qayıdan qazilərə 
diqqət və qayğı göstərilməsi istiqamətində də səmərəli iş aparılır.

10 mart 2021-ci il, çərşənbə6

